
 

 
 
 

ንዝኽሪ ግዳያት ኤርትራውያን ኣብ ደሴት ላምፐዱዛ፤ 
መግለጺ  

ሰውራዊ ደሞክራስያዊ ግንባር ኤርትራ(ሰደግኤ) 
 

ሎሚ፡ ዕለት 03 ጥቅምቲ፡ ነቶም ኣብ ከባቢ ደሴት ላምፐዱዛ፡ ብባርዕ ሓውን ቃላይ ማእከላይ ባሕርን፡ ብዘሰቅቕ ዝተቐዝፉ፡ ልዕሊ 365፡ ህጻናት፣ 
መንእሰያት ደቂ-ኣንስትዮን ደቂ-ተባዕትዮን ካልኦትን ወገናትና እንዝክረላ ጸልማት ዕለት እያ። ኣብ ገዛእ ሃገሮም ብሰላምን ቅሳነትን ምንባር ስኢኖም፡ 
ነዊሕን መሪርን ምድረ-በዳ ሰሃራ ኣቋሪጾም፡ ናብ ኣውሮጳ ክሰግሩ ክብሉ፡ ኣብ ማእከል ባሕሪ፡ ብዘሕዝን መንገዲ ካብ ዝሃልቁ፡ መበል 12 ዓመቶም 
ኮይኑ ኣሎ። ፈጺምና ኣይንርሰዖም። 
 
ናይ'ዞም ንጹሃት ወገናትና ህልቂት፡ ኣዝዩ መሪር ዝገብሮ፡ ክሳብ ፍታሕ ዝረክብ ድማ፡ ፈጺሙ ክርሳዕ ዘይክእል፡ ኣብ መሬት ዓዶም፡ ሓመድ-ድበ 
ክለብሱ ስለዘይተፈቐደ፡ ኣብ ጊዝያዊ መዕቆቢ ጉድጓድ ተደብዮም ክጸንሑ ተፈሪዶም ምህላዎም እዩ። እዚ፡ መግለጺ ዝላዓለ ጥርዚ ጭካነ ዝኾነ፡ ውሳነ 
ርእሰ-ፋሽስት ኢሳያስ፡ ነቶም ዝተቐዘፉ ወገናትና ንምቕጻዕ ኣይኮነን። ንሶም'ሞ ኣይሰምዑዎ ኣይርእዩዎ። በቲ ዘይሓሰቡዎ ሓደጋ ሓውን ባሕርን፡ 
ንዘልኣለም ሓሊፎም'ዮም። ናይ'ዚ ጨካን ውሳኔ'ዚ፡ ቀንዲ መልእኽቲ፡ ኣብ ልዕሊ መላእ ህዝብታት ኤርትራ ብሓፈሻ፡ ንስድራ-ቤት ግዳያት ድማ 
ብፍላይ ዘነጻጸረ፡ ብቐሊሉ ዘይሓዊ ስነ-ኣእምሯዊ መቕጻዕቲ ንምውራድ ዝዓለመ ምዃኑ እዩ። እዚ ካብ ሰብኣውነት ኣዝዩ ዝረሓቐ ሰይጣናዊ ውሳኔ'ዚ፡ 
ካብ'ቶም ዝኸፍኡ፡ ብርእሰ ፋሽስት ኢሳያስ፡ ኣብ ልዕሊ ህዝብታትና፡ ንልዕሊ 34 ዓመታት ክወርዱ ዝጸንሑን ዘለዉን ግፍዕታት ሓደ ምዃኑ ዝርሳዕ 
ኣይኮነን። 
 
ሎሚ 03 ጥቅምቲ፡ ንግዳያት ላምፐዱዛ ወገናትና፡ ብዓሚቕ ሓዘን ኣብ ንዝክረሉ ዘሎና እዋን፡ ካብ ሕሉፍ ኣብ ዝተፈለየ፡ ተኣፋፊ ኩነታት ኮይና ኢና። 
ርእሰ-ፋሽስት ኢሳይያስ፡ ኣብ ናይ ልዕሊ 34 ዓመታት ናይ ግዝኣት ዕድሚኡ፡ ኣብ ልዕሊ ህዝብታትና መዳርግቲ ኣልቦ፡ ግህሰት ሰብኣውን ዲሞክራስያውን 
መሰላት፣ ማሕበራዊ ምንጋዕ፣ ቁጠባዊ ምዝመዛ፣ ስእነት ፍትሕ፣ ግዕዙይ ምሕደራ፣ ብኩራት ሰላምን ምርግጋእን፡ ዲፕሎማስያዊ ተነጽሎን ከወርዶም 
እናገበረ መጺኡ እዩ። ካብ'ዚ ዝኸፍአ ድማ፡ ነጻነትን ልዑላውነትን ሃገርና፡ ኣብ ከቢድ ሓደጋ ዘውድቑ ፖሊሲታት ክኸተል ተራእዩ እዩ። ከም ናይ'ዚ 
እኩብ ድምር ድማ፡ ናይ ህዝብታትና ሃገራዊ ሓድነት ተዳኺሙ፡ ወረርትን ኣስፋሕፋሕትን ሓይልታት፡ ኣብ ልዕሊ ኤርትራ ዓይኖም ክተኽሉ ኣብ 
ዝራኣዩሉ ዘሕዝን ኩነታት ምህላውና እዩ። እቲ ኣዝዩ ዝባኣሰ ድማ፡ ኣፍ-ደገ ባሕርናን ወደብና ዓሰብን ንምጉባጥ ዝዓለመ፣ እዉጅ ፖሊሲ ዝሓንጸጸ 
መንግስቲ ብልጽግና፡ ኣዕናዊ ወራር ከካይድ፡ ብፕሮፖጋንዳዊ መዳይ፡ ናይ ኲናት መቓልሕ ክሃርም፣ ኣብ ወታሃደራዊ፡ ሰፊሕ ናይ ሓይሊ ሰብ ስልጠናን 
ሸመታ ዘበናዊ ኣጽዋርን ከካይድ፣ ኣብ ዲፕሎማስያዊ ዓውዲ ድማ ደገፍ ክምእርር፡ ኩሉ-መዳያዊ ወፍሪ ኣብ ዘካይደሉ እዋን ኮይና ኢና፡ ነዛ ኣብ 
ታሪኽና ጸልማት ዝኾነት ዕለት ንዝክር ዘሎና። 
 
ህዝብታት ኤርትራ፡ ካብ ፋሽስታዊ ኣደራዕ ውልቀ መላኺ ኢሳያስን ጉጅልኡን፡ ንሓንሳብን ንሓዋሩን ክናገፉ ክንቃለስ ኣሎና። ኣብ ጊዝያዊ መዕቆቢ 
ጉድጓድ ሃገረ ጣልያን ተደብዮም ዘለዉ፡ ልዕሊ 365 ሰማእታት ወገናትና ድማ፡ ኣብ መሬት ዓዶም ብኽብሪ ሓመድ ድበ ክለብሱ፡ ጥጡሕ ባይታ 
ክንምድምድ ይህልወና፤ መላእ ህዝብታት ኤርትራ ብሓፈሻ፡ መቕርብ ስድራ ቤቶም ድማ ብፍላይ፡ ክነጸናንዖምን ንቡር ደበስ ክረኽቡን ይህልዎም። 
ናብ'ዚ ደረጃ'ዚ ብዘተኣማምን ንምብቃዕ፡ ነጻነትን ልዑላውነትን ሃገርና፡ ካብ ዝኾነ ይኹን ባዕዳዊ ወራር ንምክልኻልን ተዓቂቡ ክቅጽልን፡ ወትሩ 
ድሉዋት ብምዃን እዩ።  
 
ብምኽንያት ዝኽሪ ናይ'ዛ ጸልማት ዕለት፡ ናብ ህዝብታት ኤርትራ ብሓፈሻ፡ ንመንእሰያትና፣ ንመሓዙትና ፖሎቲካዊ ሓይልታት ድማ ብፍላይ፡ ከም 
ውድብ እነማሓላልፎ መልእኽቲ፡ መሰረታዊ ጸገማትና ዝፍትሑ ንቐንዲ ደመኛ ጸላኢና ዝኾነ ፋሽስታዊ ስርዓት ኢሳያስ፡ ንምውጋድ እነካይዶ ዘሎና 
ዲሞክራስያዊ ቃልሲ ኣጠናኺርና ብምቕጻል እዩ። በቲ ካልእ ወገን ድማ፡ ኣብ'ዚ እዋን'ዚ፡ መንግስቲ ብልጽግና፡ ኣፍደገ ባሕርናን ወደብና ዓሰብን፡ 
ይብጻ'ሓና እዩ፡ ዝብል ፖሊሲ ኣዊጁ፡ ኣብ ልዕሊ ነጻነትን ልዑላውነትን ሃገርና፡ ከካይዶ ዝዳለወሉ ዘሎ ናይ ጎበጣ ወራር ንምፍሻል፡ ፖሎቲካውን 
ዲፕሎማስያውን ዓውድታትና ኣዋሃሂድና፡ ብሰላማዊ ዘተ፡ ብዓለም ለኻዊ ሕግታት፡ ፍትሓዊ ተጠቃምነት ናይ ወደብን ኣፍደገ-ባሕርን ዝትግበረሉ 
ኩነታት ንምፍጣር ክንቃለስ ዝግባኣና ምዃኑ እዩ። ናይ ኤርትራ ነጻነትን ልዑላውነትን ምዕቃብ፣ ካብ ዘንጻላልዎ ዘሎ ናይ ወራር ሓደጋ ንምክልኻል 
ድሉዋት ምዃን፡ ኣብ ሃገርና ዲሞክራስያዊ ለውጢ ንምርግጋጽን መሰረታዊ ጸገማት ህዝብታትና ዘላቒ ፍታሕ ዝረኽበሉ ባይታ ንምጥጣሕ፡ ቅድመ-



ኩነት እዩ። ስለዝኾነ'ውን ውድብና ሰውራዊ ደሞክራስያዊ ግንባር ኤርትራ(ሰደግኤ) ከም ኣባል ፖሎቲካዊ ሓይልታት ኤርትራ(ፖሓኤ)፡ ዓቕምታት 
ደንበ ደለይቲ ፍትሒ ኣብ ምልዕዓልን ምጥርናፍን ዝካየድ ቃልሲ፡ እጃሙ ከበርክት ድሉው ምህላዉ፡ ብኣጋጣሚ'ዛ ናይ ዝኽሪ ዕለት የረጋግጽ። 
 
ዝኽርን ክብርን ንግዳያት ላምፐዱዛ!! 
ውድቀት ንፋሽስታዊ ስርዓት ኢሳያስ-ህግደፍ !! 
ነጻነትን ልዑላውነትን ኤርትራ፡ ወትሩ ተዓቂቡ ክነብር'ዩ!! 
 
ሰውራዊ ደሞክራስያዊ ግንባር ኤርትራ(ሰደግኤ) 
03 ጥቅምቲ 2025 ዓ.ም.   
 
   
  


